
Сабыр С.   

Жетілгелі жарты ғасыр, жетістігі ұлан-асыр

     Ақмола ауыл шаруашылығы институты, қазіргі С.Сейфуллин  атындағы Қазақ агротехникалық университетінің негізі 1957 жылы қазан айының 3-жұлдызында құрылды. Бастапқы кезде құрамына агрономиялық, ауыл шаруашылығы механизациясы және жерге орналастыру сияқты үш факультет енді.
      Иә, тарихи кездер, тамаша күндер, білім қуған жалындаған жастар мен жаны жайсаң жігерлі маманның жиналған тұсы  осы  болатын. 
     1958 жылы жаңаша жабдықталған институттың ұжымы уақыт  талабына сай өркен жайды. Ол кезде жоғары оқу орнында бар болғаны 27 оқытушы ғана дәріс беретін. Барлығы да кеңестік ғылымға негізделген ауылшаруашылық саласындағы білікті де білімді, болашаққа сенімді ынташыл еді. Олардың арасында бір ғана ғылым докторы мен 7 ғылым кандидаты сол кездің жетістігін жетілдіріп, келешекке негізделген болашақ бағдарды үйрететін, шәкіртті ғылымның қыр-сырымен таныстыратын. Осы жылы алғаш рет жоғары оқу орнының бірінші курсына талапкерлер іріктеліп, емтихан сынақтарынан жоғары бал жинап, сұрақтардан сүрінбей өткен болашағына мығым, келешегіне сенімді, жанарларынан жалын атқан 75 студент оқуға қабылданды. Бұлар осы институттың тұңғыш түлектері болатын.
     Алғашқы жылдары жалпы білім беретін, ал кейін кәсіптік білім беретін  кафедралар бірінен кейін бірі ашылып, жүйелі жұмыс жолға қойыла бастады. Олардың ішінде біздің осы әңгімемізге арқау болғалы отырған өсімдік шаруашылығы кафедрасын атауға болады. Яғни, ғарышқа алғаш адам ұшқан жылдың күзінде, институтта 1961 жылы 1 қыркүйекте осы кафедра құрылды. Бұл сол заманда күн тәртібіндегі ең өзекті, маңызды саланың бірі болатын. Бұл кафедраны тұңғыш меңгерушісі Т.С.Ржанов 1961 жылдан бастап 1966 жылға дейін басқарды. Одан кейін М.Г.Малютин (1966-1967) және А.А.Цепенко (1967-1968), Н.И.Можаев (1968-1979), А.Н.Нұрғалиев (1979-1990), Қ.Арынов (1990-2000), Н.А.Шестакова (2001-2007) секілді ауылшаруашылық ғылымына елеулі үлес қосқан майталман мықты марқасқалар басқарып, кафедраның заман талабына сай жұмыс істеуіне жағдай жасады. Ал 2007 жылдан бастап кафедраны Қ.М.Мұсынов басқарып келеді.
     50 жылдық даму тарихы бар өсімдік шаруашылығы кафедрасының негізінде, уақыттың өзі талап еткендей басқа да ка​федралар өз алдына бөлек шықты. Атап айтқанда, 1963 жылы көкөніс шаруашылығы және өсімдік қорғау кафедрасы құрылды. Артынша араға 16 жыл салып 1979 жылы кафедрадан мал азығын өндіру кафедрасы бөлініп шықты.
     Өсімдік шаруашылығы мамандығы бойынша кадр дайындауда институтта құрылған кандидаттық диссертацияларды қорғау бойынша ғылыми кеңестің рөлі айрықша еді.  Ең алғашқы диссертациялық ғылыми
кеңес 1973 жылы ашылды, 1995 жылдан 2007 жылға дейін кандидаттық диссерта​цияларды қорғау бойынша диссертациялық кеңес жұмыс істеді. Ауыл шаруашылығы ғылымының докторы Н.И.Можаев бұл кеңеске ұзақ жылдар төрағалық етті. Кеңестің құрамына өсімдік шаруашылығы кафедрасының қызметкерлері енді, 2007 жылдан бастап 2010 жылға дейінгі аралықта докторлық диссертацияларды қорғау бой​ынша біріккен диссертациялық кеңес жұмыс істеп, диссертациялық кеңеске а.ш.ғ. док​торы  Б.О.Әлімжанов төрағалық етті.
     Кафедра құрылған күннен бастап қазіргі уақытқа дейін түрлі саяси қоғамдық қалыптасуларды бастан өткерсе де, бастапқы бағдарынан бір рет айныған емес. Үш негізгі бағыт бойынша белсенді жұмыс жүргізіліп жатыр, олар: оқу, оқу-әдістемелік, ғылыми (соның ішінде оқулықтар мен оқу құралдарын дайындау).
     1988 жылдан бастап студенттерді мемлекеттік тілде оқыту қолға алынды. Бірінші курстарға қазақ тілінде білім алған мектеп балалары қабылданды. Сондықтан қазақ тіліндегі оқу құралдарын басып шығару күн тәртібіне көтеріліп ана тіліміздің қажеттігін көрсетті. Бірінші кезеңдерде орысшадан аудару арқылы дәрістер оқытылып, семинарлар өткізілді. Ал 1993 жылы басылып шыққан ҚР Білім және ғылым министрлігінің мөрі бар «Өсімдік шаруашылығы» оқулығы (авторлары Н.И.Можаев, Қ.Арынов және т.б.) ең бірінші «қарлығаш» болып санаға сіңді.
     Өсімдік шаруашылығы кафедрасының елу жыл бойы еткен еңбегінің жемісі де, нәтижесі де көңіл көншірлік. Тіршілік тамырына   тереңдей    енсек,    елу   жылдық мерзімде оқытушылар оқу жұмысымен бірге жаңа тақырыптар бойынша ғылыми-зерттеу жұмыстарын да жүргізіп отырды. Астық, мал азықтық, көкөніс дақылдары, тамыржемістілер, түйнекжемістілер және т.б. дақылдарды өсіру технологияларын дай​ындау және жетілдіру жұмыстарына аспиранттар мен студенттер қатысты. Алынған материалдар мен жаңалықтар кеңестік және республикалық журналдарда жарияланып қана қоймай ғылымға негізделді, институт еңбектерінде қолданысқа енді. 70-80 жылдарда институттағы ғылыми зерттеулердің нәтижесінде мал азығын өндіру өзінің өзектілігін дәлелдеп басым бағытқа ие болды. Сол себептен мал азығын өндіру бойынша өз алдына дербес лаборатория ашылды. Тәжірибелік жұмыстар арнайы оқу-тәжірибелік орындарда және Целиноград, Көкшетау және Торғай облыстарындағы шаруашылықтарда келісілген тақырыптар бойынша жүргізілді.
     Қос мерейтойды, яғни Қазақстан Республикасы Тәуелсіздігінің 20-жылдығын және құрылғанына елу жыл толуын кафедра тама​ша табыспен, жарқын жетістіктермен қарсы алғалы отыр. Қазіргі кезде кафедрада 23 оқытушы жұмыс істесе, оның төртеуі а.ш.ғ. докторлары, 15-і а.ш.ғ. кандитаттары. Сонымен қатар 13 доцент және 3 магистр (ғылыми дәрежелілігі 95%) ауылшаруашылық мамандарын дайындауда аяусыз тер төгуде. Кафедра өсімдік қорғау бағыты бойынша пәндер мен оқытушылармен толығып отырады. Кафедра ұжымы соңғы жылдары университет аралық байқауларда бірнеше рет жүлделі орындар алып жүр.
     Аталмыш ұжым университеттің барлық қызметкерлерін Тәуелсіздіктің жиырма жылдығымен және кафедраның 50 жылдық мерейтойымен құттықтайды. Біз де тұғырлы елдің Тәуелсіздік тойы құтты болсын, азат елдің  аграрлық саласында маман дайындайтын ұжым берекелі, мерейтойы мерекелі болсын дедік.
